پارلیمان کا 38 فیصد ایجنڈا خواتین ارکان نے جمع کرایا: فافن
· قومی اسمبلی کا 62 فیصد اور سینیٹ کا 13 فیصد ایجنڈا خواتین ارکان نے جمع کرایا
· [bookmark: _GoBack]خواتین کے عالمی دن پر ارکان پارلیمان کی کارکردگی رپورٹ جاری 
اسلام آباد ، 08 مارچ 2017 : پارلیمان میں 2016-2017 کے دوران 38 فیصد سے زائد ایجنڈا خواتین ارکان کی جانب سے پیش کیا گیا جو پارلیمان میں ان کی تعداد (بیس فیصد) سے کہیں زیادہ ہے۔ قومی اسمبلی کا 62 فیصد ایجنڈا اور سینیٹ کا تیرہ فیصد ایجنڈا خواتین ارکان کا مرہونِ منّت تھا۔ خواتین کے عالمی دن کے موقع پر فری اینڈ فئیر الیکشن کی جانب سے خواتین ارکان پارلیمان کی کارکردگی پر جاری کردہ رپورٹ میں کہا گیا ہے کہ خواتین اراکین  قومی اسمبلی  نے گذشتہ برس اپنے ہم منصب مردوں کے مقابلے میں زیادہ موثر انداز میں اپنے پارلیمانی فرائض ادا  کئے۔  
رپورٹ کے مطابق ایوانِ بالا اور ایوانِ زیریں میں خواتین اور مرد اراکین کی کارکردگی کے جائزے سے پتہ چلتا ہے کہ پارلیمان بالخصوص قومی اسمبلی میں خواتین اراکین کی حاضری اور کارروائی میں شرکت غیرمعمولی طور پر شاندار رہی۔ اس جائزے میں قومی اسمبلی کی مئی 2016 تا فروری 2017 اور سینیٹ کی اپریل 2016 تا فروری 2017 تک کی کارروائی کو شامل کیا گیا ہے۔
فی الوقت پارلیمان میں مجموعی طور پر خواتین اراکین کی نمائندگی 20 فیصد ہے جن میں سینیٹ کی 19 خواتین ارکان اور قومی اسمبلی کی 70 خواتین ارکان شامل ہیں۔ گذشتہ برس میں پارلیمان کا کل ایجنڈے کا 38 فیصد حصّہ ان بیس فیصد خواتین ارکان کی بدولت تھا۔
اس عرصے کے دوران پارلیمان میں کل 4,132 امور کو فہرستِ کار پر لایا گیا جب میں سے 2,123 امور قومی اسمبلی اور 2,009 امور سینیٹ کے فہرستِ کار پر شامل کیے گئے تھے۔ قومی اسمبلی کے ایجنڈے کا 62 فیصد خواتین ارکان کی جانب سے جمع کرایا گیا تھا مزید برآں تین فیصد ایجنڈا خواتین اور مرد اراکین کی جانب سے مشترکہ طور پر بھی لایا گیا تھا۔ سینیٹ میں خواتین نے تیرہ فیصد ایجنڈا ازخود جمع کرایا جبکہ دو فیصد ایجنڈا مرد اراکین کے اشتراک سے ایوان میں لائیں۔
پارلیمان کے مجموعی ایجنڈے میں اوسطاً ہر خاتون رکن کے 18 جبکہ ہر مرد رکن کے سات امور امور یعنی ایجنڈا آئٹم فہرستِ کار میں شامل کیے گئے تھے۔ قومی اسمبلی میں ہر خاتون رکن کے 19 جبکہ ہر مرد رکن نے تین ایجنڈا آئٹم فہرستِ کار میں شامل تھے۔ اسی طرح سینیٹ میں خاتون رکن کے 14 جبکہ  مرد رکن کے بیس ایجنڈا آئٹمز فہرستِ کار میں شامل تھے۔
گذشتہ برس قومی اسمبلی کی 71 نشستوں میں سے ہر خاتون رکن اوسطاً 48 (67 فیصد) نشتستوں میں حاضر رہی جبکہ مردوں میں یہ اوسط 41 (58 فیصد) رہی۔ سینیٹ کی 87 نشستوں میں سے ہر خاتون رکن اوسطاً 52 (60 فیصد) جبکہ ہر مرد رکن 57 (65 فیصد) نشستوں میں حاضر رہے۔  قومی اسمبلی میں دو خواتین ارکان کی حاضری سو فیصد رہی جبکہ کم از کم حاضری چھ فیصد تھی۔ اسی طرح سینیٹ میں کسی خاتون رکن کی زیادہ سے زیادہ حاضری 93 فیصد جبکہ کم از کم حاضری 21 فیصد رہی۔
قومی اسمبلی میں خواتین ارکان نے 120 قانونی مسوّدات میں سے 21 مسوّدات اپنے طور پر متعارف کرائے جبکہ 23 دیگر مسوّدات مرد اراکین کے اشتراک سے ایوان میں لائیں۔ اسی طرح 67 کل قراردادوں میں سے 31 قراردادیں خواتین ارکان نے خود پیش کیں جبکہ 13 کے لیے مرد ارکان کے ساتھ اشتراک کیا۔ دوسری جانب سینیٹ میں 106 قانونی مسوّدات میں سے دس (6 اپنے طور پر اور 4 مردوں کے اشتراک سے)  اور 90 قراردادوں میں سے تیرہ ( آٹھ اپنے طور پر اور پانچ مردوں کے اشتراک سے) خواتین ارکان نے پیش کیں۔
خواتین ارکان پارلیمان نے عوامی اہمیت کے معاملات پر سوالات، تحاریک برائے بحث اور توجہ دلاؤ نوٹسوں کے ذریعے حکومتی کارکردگی پر نظر رکھنے کا فریضہ بھی بطریق احسن سرانجام دیا۔ قومی اسمبلی میں 1208 سوالات (67 فیصد)، 36  تحریک زیرِ قاعدہ 259 (70 فیصد) اور 44 توجہ دلاؤ نوٹس (75 فیصد) خواتین کی جانب سے جمع کرائے گئے تھے۔ اسی طرح سینیٹ میں 233 سوالات (16 فیصد)، 14 تحاریک زیرِ قاعدہ 218 (19 فیصد)، 17 تحاریک التوا (16 فیصد) اور 19 توجہ دلاؤ نوٹس (17 فیصد) خواتین ارکان کی جانب سے پیش کیے گئے تھے۔

